
Athdhearadh ar Pháras

Rinneadh athdhearadh ó bhonn ar Pháras le linn 
na 1860idí. D’fhostaigh an tImpire Napoleon III 
(nia le Napoleon Bonaparte) pleanálaí uirbeach 
darbh ainm Baron Georges-Eugène Haussmann sa 
bhliain 1853. Leagadh go leor foirgneamh a raibh 
gnaoi ag an bpobal orthu agus tháinig claochlú 
iomlán ar an gcathair. Ba é Haussman a phleanáil 
na búlbhairdí leathana agus na pláis a shamhlaímid 
le Páras fós inniu.

Sráideanna Nua

Nuair a bhí an obair feabhsaithe i gcrích tharla go 
raibh níos mó tráchtála ar siúl cois Abhainn na Séine. 
Rinneadh búlbhairdí leathana de na sráideanna 
caola agus tháinig feabhas dá réir ar chaighdeán an 
aeir agus an tsolais i bPáras. Thosaigh na turasóirí 
ag triall ar an gcathair ina sluaite. Anois agus 
geilleagar na cathrach ag borradh tógadh iarnróid 
agus cuireadh lampaí gáis ar na sráideanna. D’fhág 
na feabhsuithe sin ar fad go raibh an saol i bhfad 
níos socra agus níos saoráidí do mhuintir na 
cathrach. Bhí lucht an rachmhais, an bourgeoisie,  
in ann gaisce a dhéanamh as a gcuid saibhris sna 
spásanna geala fairsinge.

An Cogadh Franc-Phrúiseach

Níor fháiltigh gach duine i bPáras roimh na 
hathruithe, áfach, mar bhí eagla ar dhaoine 
go  n-eascródh trioblóid uathu. Tháinig an tuar 
faoin dtairngreacht sa bhliain 1870 nuair a tháinig 
an Cogadh Franc-Phrúiseach chomh fada leis 

An Ealaín agus an Chathair
Ní hamháin go raibh na hImpriseanaithe nua-aimseartha ó thaobh stíle de, ach ba  
cheannródaithe iad ó thaobh ábhair de freisin. Ba léir gur ghlacadar inspioráid ó 
Édouard Manet sa mhéid sin. Ar na tuathánaigh agus ar radharcanna tuaithe a 
dhírigh péintéirí Barbizon a n-aird, ach ba mhó an spéis a bhí ag na hImpriseanaithe 
sa saol uirbeach ina dtimpeall. Le Páras féin agus leis na bruachbhailte máguaird a 
bhain a gcuid pictiúr, leis an bpobal dea-ghléasta agus iad ag baint sult as an saol.

an  gcathair. Fágadh an pobal faoi léigear agus i 
ngreim an ghorta. Chlis ar an Dara hImpireacht thar 
oíche, nach mór, agus ina dhiaidh sin d’éirigh grúpa 
beag cumannach, ar a dtugtaí na Communards, 
amach sa chathair. Cé gur réabhlóid fhuilteach 
a bhí ann níor mhair sí i bhfad agus faoi 1873 bhí 
an gnáthshaol i réim arís i bPáras. Fós féin, mhair 
cuimhne an chogaidh agus cumhacht an Chomúin 
in aigne na ndaoine go ceann i bhfad ina dhiaidh 
sin.

I ndiaidh an chogaidh

Chaill Haussmann a phost ach leanadh dá chuid 
tionscadal dá uaireasa. I measc na bhfoirgneamh a 
bhí beartaithe aige bhí Opéra Garnier, áras ollmhór 
ceoldrámaíochta. Theastaigh ó Napoleon III go 
mbeadh an foirgneamh mórthaibhseach sin ina 
sméar mhullaigh ar a impireacht go léir. Osclaíodh 
an Opéra in 1875 ach faoin am sin bhí Napoleon III 
féin as réim le cúig bliana. Mar aon leis an Opéra, 
cuireadh siopaí ilrannacha, óstlanna, caiféanna, 
ionaid cheoil, bialanna agus amharclanna nua á 
dtógáil – lón anama a bhí ann do na turasóirí a bhí 
ag plódú isteach i bPáras.

Samhlaoidí Imprisineanaíocha

Bhunaigh na hImpriseanaithe a saothair ar 
shráideanna agus ar chearnóga nua na cathrach. Ba 
sna hamharclanna cois abhann, sna caiféanna agus 
sna bialanna ina dtimpeall a fuaireadar spreagadh 
dá gcuid ealaíne.

An flâneur

Tháinig an téarma flâneur chun cinn sa Fhrainc sa 
19ú haois. Ba é an scríbhneoir Charles Baudelaire 
a d’úsáid an leagan ar dtús agus tháinig sé isteach 
sa chaint ina dhiaidh sin. Is focal é atá bunaithe ar 
an mbriathar Fraincise flâner a chiallaíonn ‘a bheith 
ag fánaíocht thart’. Is é a bhí sa flâneur ná fear a 
shiúladh sráideanna na cathrach go diongbháilte, 
bhí béasa galánta ag gabháil leis agus chaitheadh 
sé hata ard agus culaith fhoirmiúil ar nós gaigí 
Shasana. Flâneur go smior ba ea Édouard Manet 
idir éadaí agus bhéasa. Ba dhual don flâneur caint a 
tharraingt i measc an bourgeoisie, rud a dhéanadh 
Manet go rialta. Sa phictiúr Ceol sna Tuileries tá 
sé féin le feiceáil ar chlé ar fad. Tá cairde eile leis 
sa saothar céanna, Baudelaire san áireamh (féach 
Caibidil 40, fíor 40.6). Cadhan aonair ba ea Degas, 
áfach, mar sin ní fhéadfaí flâneur a thabhairt 
airsean ó cheart.

Edgar Degas (1834-1917)
Ní raibh ach aon cheann amháin de na taispeántais 
go léir a d’eagraigh na hImpriseanaithe idir 1874 
agus 1886 nach raibh Degas páirteach ann (fíor 43.1). 

Ní i gcónaí a réitigh sé leis na hImpriseanaithe, 
áfach, agus ní raibh sé ar aon intinn leo faoi threo 
na gluaiseachta. Cé go raibh sé ina bhall lárnach 
den ghrúpa níor ghlac sé féin leis an téarma 
Impriseanaíoch, b’fhearr leis go dtabharfaí réalaí 
nó neamhspleách airsean. Ní raibh aon mheas aige 
ar an bpéintéireacht en plein air (amuigh faoin aer), 
ach ba é ba chás leis féin, agus leis na healaíontóirí 
eile, ná a bheith in ann an meandar a ghabháil agus 
a léiriú ina chuid oibre. Bhí meas aige ar thraidisiún 
buan na seanmháistrí, ach ba iad na ráschúrsaí, 
na hamharclanna agus caiféanna na cathrach na 
hábhair a léirigh sé ina chuid pictiúr féin.

Óige Degas

Bhain muintir Hilaire-Germain-Edgar Degas leis 
an uasaicme. D’fhreastail sé ar scoil chónaithe 
den aicme sin, áit ar chothaigh sé cairde a sheas 
leis ar feadh a shaoil go léir. B’as Napoli dá athair, 
ar leath‑Fhrancach é, agus b’as New Orleans dá 
mháthair. Cailleadh a mháthair in 1847 agus é ina 
pháiste, agus dá réir sin, ba iad a athair agus a 
sheanathair, Augustin de Gras agus Hilaire de Gras, 
na daoine ba mhó a raibh tionchar acu air agus é 
óg.

Rinne Degas staidéar ar an ealaín i bPáras ar an 
modh traidisiúnta, áit a ndeachaigh saothar Ingres 
i gcion go mór air. Bhí an oiliúint Acadúil a fuair sé 
ina bunsraith an-tábhachtach aige agus chreid sé 
gurbh iad an líníocht agus an líne bunchlocha na 
péintéireachta.

Portráidíocht

Phéinteáil Degas a lán portráidí. Mhol a athair dó 
leanúint den chineál sin oibre mar mheas sé go 
mbeadh na portráidí céanna mar sméar mhullaigh 
ar a shaothar. Portráidí de féin agus de bhaill a 
theaghlaigh a bhí i bhformhór na bpictiúr sin. 
Ba é a chuir sé roimhe sna portráidí, ní hamháin 
dealramh agus cosúlacht na gcuspaí a ghabháil, 
ach a bpearsantacht a ghabháil chomh maith. 
Áirítear Teaghlach Bellelli (fíor 43.2) ar an gcéad 
mhórshaothar dá chuid. Is é atá sa phictiúr ná 
portráid teaghlaigh dá Aintín Laura, a fear céile 
agus a gclann iníonacha. Mar phortráid tá sé 
chomh neamhbhalbh macánta sin go bhfágann sé 
an breathnóir míshocair nach mór. Níl an teaghlach 

FÍOR 43.1 FÉINPHORTRÁID, Edgar Degas, Musée d’Orsay, Páras

tar éis staidiúir a chur orthu féin go fóill sa phictiúr, 
ach iad á réiteach féin fós. Tá a aintín ina seasamh 
agus í ag féachaint roimpi amach. Tá lámh léi ar 
ghualainn Giovanna, duine de na hiníonacha. 
I  bhfoirm triantáin atá na mná eagraithe agus tá 
éadaí dubh agus bán á gcaitheamh acu. Grúpa astu 
féin is ea an mháthair agus na hiníonacha. Léirítear 
an t-athair, an Barún Gennaro Bellelli, ina shuí in 
aice na deisce agus é ar leataobh uathu. Bhí athair 
Laura Degas Bellelli tar éis báis agus sin é an fáth 
a bhfuil na héadaí dubha atá á gcaitheamh ag an 
teaghlach. Tá cliabhán linbh le feiceáil sa chúlra 
mar go raibh an mháthair ag iompar clainne ag 
an am. B’fhéidir go dtugann an choinneal bhán 
neamhlasta le fios go bhfuil leanbh úr le teacht ar 
an saol.

Ba bhreá le Degas uaireanta an chloig a chaitheamh 
sna caiféanna ag caint faoi chúrsaí ealaíne. Ach 
duine cúthail, ciotach a bhí ann. Bhí sé deoranta mar 
dhuine agus bhí teanga ghéar aige. Ní raibh mórán 
dlúthchairde aige agus is cosúil nach raibh leannán 
aige riamh. Bhí sé thar a bheith príobháideach mar 
dhuine agus thar aon ní eile choinnigh sé a stiúideo 
aige féin. Bhí cáil an chancráin air i measc na 
n-ealaíontóirí óga de bharr go mbíodh sé i gcónaí 
ag gearán, ach d’aithin siad ar fad an cumas thar na 

bearta a bhí aige chomh fada agus a bhain sé leis 
an líníocht agus leis an bpéinteáil.

Tionchar Édouard Manet

Chuir Degas aithne ar Manet sna 1860idí agus is 
ansin a mealladh i dtreo téamaí comhaimseartha 
é. Ar nós Manet, chuir na priontaí Seapánacha 
corr úr ina shaothair féin chomh maith. Rinne sé 
aithris ar na huillinneacha neamhghnácha amhairc 
agus ar an gcomhdhéanamh neamhshiméadrach a 
fheictear iontu. Sin é faoi deara cuid mhaith de na 
pictiúir a rinne sé a bheith bearrtha ag an imeall.

Meáin

D’úsáid Degas meáin éagsúla ina chuid ealaíne – 
péint ola, cailc, pastail, pinn luaidhe, eitseáil agus 
grianghrafadóireacht.

Ábhair na linne

Mhol Degas dá chomhealaíontóirí dul leis ar an 
aistear réalaíoch, is é sin, rudaí a bhain leis an saol 
comhaimseartha agus radhairc ón saol iarbhír a 
phéinteáil. Tá cáil anois ar Degas as na damhsóirí 
iomadúla a léirigh sé, ach phéinteáil sé go leor 
rudaí eile chomh maith – haitéirí agus taibheoirí ó 
na ceolchoirmeacha sna caiféanna, mar shampla. 
Thug sé aird faoi leith ar gheáitsí agus ar staidiúir 

FÍOR 43.2 TEAGHLACH 
BELLELLI, Edgar Degas, 
Musée d’Orsay, Páras

na rinceoirí agus iad ag cleachtadh, ag fanacht 
thart nó ag baint síneadh astu féin sa seomra 
cleachtaidh. Níos déanaí ina shaol mar ealaíontóir 
phéinteáil sé radhairc chonspóideacha de mhná á 
bhfolcadh féin.

An Cheoldrámaíocht

Sular scriosadh é i ndóiteán sa bhliain 1873 chaith 
Degas go leor ama sa Salle le Peletier, áras 
ceoldrámaíochta Pháras. Nuair a osclaíodh an 
foirgneamh nua i gcomhair ceoldrámaí in 1875 – an 
Opéra Garnier (fíor 43.3) – dhírigh sé a aird ar an 
gceoldrámaíocht arís. 

Capaill

Ba mhinic capaill de gach aon saghas ina ábhar 
líníochta agus péintéireachta ag Degas nuair a bhí 
sé óg. Le linn na 1860idí luigh sé isteach go sonrach 
ar chapaill an ráschúrsa a phéinteáil. De réir mar 
a thosaigh cathair Pháras ag borradh agus ag fás 
d’éirigh rásaíocht capall de réir nós na Breataine 
coitianta. Ba ghné lárnach den saol sóisialta sa 
Fhrainc í an rásaíocht capall riamh ach ní bhíodh 
na rásaí ar siúl ar chúrsa ar leith agus le rialacha 
caighdeánacha go dtí na 1830idí. Tháinig fás agus 
forbairt ar gheilleagar na Fraince sna 1830idí rud 
a thug an-chuid infheisteoirí ón mBreatain chun 
na tíre. D’fhág sé sin rian láidir ar an saol sóisialta 
sa Fhrainc, spórt de chuid na huasaicme ba ea 
rasaíocht capall sa Bhreatain, agus duine measúil 
ba ea an gaige, nó le Dandy, a chuireadh an lá de 
ag caint ar chapaill.

Bunaíodh clubanna galánta rásaíochta ar fud 
Pháras de réir mhúnla na Breataine agus in 1833 
tháinig cumann le chéile chun dul ag plé le pórú 
capall sa Fhrainc, cumann ar ar tugadh Jockey Club 

de Paris ar ball. Bhí go leor cairde ag Degas agus 
Manet beirt i measc na huasaicme, agus dá bharr 
sin, ba mhinic saol na rásaíochta mar ábhar acu ina 
gcuid saothar.

FÍOR 43.3 OPÉRA GARNIER, Páras

FÍOR 43.3 RÁSCHÚRSA AG LONGCHAMP, Édouard Manet, 
Músaeim Ealaíne Ollscoil Howard

FÍOR 43.5 LÁ NA RÁSAÍ, Edgar Degas, Musée d’Orsay, Páras

Longchamp

Sa bhliain 1857 osclaíodh an Hippodrome de 

Longchamp, ráschúrsa ar mhachaire mór laistiar 
den pháirc nua ag Bois de Boulogne. Ba ghearr 
go raibh an ráschúrsa ar cheann de na háiteanna 
ab fhaiseanta i bPáras. Sa phictiúr Ráschúrsa 

Longchamp (fíor 43.4) léiríonn Manet na capaill 
agus iad ag rásaíocht leo. Ach is mó an spéis a bhí 
ag Degas sna radhairc roimh an rás féin mar is léir 
ó na pictiúir Lá na Rásaí, Jacaithe Amaitéaracha 
(fíor 43.5) agus Capaill Rása os Comhair na Seastán 
(fíor 43.6). Ní chloíonn Degas le leagan amach na 
seastán mar a bhí ach bogann sé thart iad go cliste 
ar mhaithe le béim a leagan ar ghluaiseacht na 
gcapall féin.

Radhairc chaifé

Is minic a bhíonn radhairc ó chaiféanna Pháras 
ina gcuid pictiúr ag Manet agus Degas beirt. Ba 
sna caiféanna a thagadh muintir na cathrach le 
chéile, ba ann a d’ithidís agus a d’ólaidís, agus ba 
ann a mheilidís an t-am lena gcairde. Na daoine a 
bhí anois ag plódú isteach sa chathair, daoine óga 
single a bhí ina bhformhór agus iad ina gcónaí i 
lóistín ar cíos.

Faoin am sin bhí caiféanna i ngach áit feadh na 
gcosán fairsing i gcathair Pháras. Ba iad croí agus 
cuisle na cathrach iad  agus tá an scéal amhlaidh fós. 
Bhí béile nó beoir nó caife le fáil iontu ó mhaidin go 
hoíche agus b’iontach na háiteanna iad le bheith 
ag faire ar an saol ag dul thar bráid. D’fhág an solas 
gáis go bhféadfadh gnólachtaí fanacht ar oscailt go 
déanach istoíche.

Brasseries

Is é brasserie an focal Fraincise ar ghrúdlann, ach 
thugtaí brasseries ar na caiféanna i bPáras de bharr 
go mbíodh beoir ar díol iontu. Is beag tóir a bhí ar 
an mbeoir i bPáras roimh 1848 toisc gur samhlaíodh 
le saol na tuaithe í. Ach nuair a thosaigh go leor de 
mhuintir na gcúigí ag athlonnú go dtí Páras ar thóir 
oibre, agus de réir mar a chuaigh an líon cuairteoirí 
ó Ísealchríocha na Gearmáine agus ón mBreatain 
Mhór i méid d’éirigh an bheoir níos coitianta mar 
dheoch i bPáras. Tá beoir le feiceáil i roinnt pictiúr 
le Manet ina bhfuil saol na gcaiféanna á léiriú aige, 
sampla amháin ná Sa Chaifé (fíor 43.7).

Íomhá an Éadóchais

Léiríonn Degas an taobh gruama de shaol na 
gcaiféanna freisin. Sa phictiúr Apsaint (fíor 43.8), 
feicimid bean, a guaillí ligthe agus a dhá cos spréite 
amach. Tá an chuma uirthi go bhfuil sí in ísle brí 
ar fad. Is cosúil gur bean í a thaithíodh an caifé 
seo go rialta bíodh is nach bhfuil aon spéis aici 
ina comrádaí ná sa saol ina timpeall. Apsaint atá 
sa deoch os a comhair amach mar is léir ón dath 
scothghlas atá uirthi agus ón teisteán uisce lena 
taobh. Mazagran atá á ól ag an bhfear taobh léi. 
Caife fuar dubh a bhí sa mazagran a d’óltaí le huisce 
súilíneach mar leigheas ar phóit. D’óltaí apsaint am 
ar bith sa lá agus is cosúil gur radharc maidine atá 
anseo. Éalaíonn solas liath na maidine isteach tríd 

FÍOR 43.6 CAPAILL RÁSA OS COMHAIR NA SEASTÁN, Edgar 
Degas, Musée d’Orsay, Páras

FÍOR 43.7 SA CHAIFÉ, Édouard Manet, Bailiúchán Oskar 
Reinhart, Winterthur, An Eilvéis

na fuinneoga atá le feiceáil sa scáthán taobh thiar 
den bheirt.

Ag tús an 19ú haois is iad an lucht oibre a d’óladh 
apsaint ach faoi am an Dara hImpireacht bhí tóir 
níos forleithne uirthi. Ar an apsaint thar dheoch ar 
bith eile a dhírigh an ghluaiseacht in aghaidh an 
ólacháin a n-aird sa Fhrainc. Ach an deoch a chur 
os comhair mná tarraingíonn Degas ár n-aird ar an 
imní a bhí ann ag an am maidir le mná a bheith ag 
ól.

Comhdhéanamh cliste

Cheapfá, b’fhéidir, gur radharc beo atá sa phictiúr, 
ach ní hé sin atá ann in aon chor. De dhéanta na 
fírinne, leagadh an radharc amach go cúramach 
sa stiúideo. Aisteoir aithnidiúil is ea í an bhean, 
bean darbh ainm Ellen Andrée. Maidir leis an 
bhfear, cara le Degas is ea é siúd, fear darbh ainm 
Marcellin Dexboutin. Cuireann an comhdhéanamh 
cliste le cumhacht an phictiúir agus samhlaímid mar 
bhreathnóirí go bhfuilimid féin i láthair sa chaifé. 
Ar an mbord chun tosaigh feicimid gabhdán cipíní 
agus nuachtán ar bhata. Feidhmíonn an nuachtán 

atá fillte ar an mbord mar a bheadh droichead 
ann. Ceanglaíonn an bord sinn leis an mbord atá 
in aice leis, é d’ár dtarraingt isteach sa radharc. Ní 
fada go dtuigtear dúinn go bhfuilimid inár suí ag 
an mbord úd sa tulra agus sinn ag stánadh sa phus 
ar an lánúin, bíodh is go bhfuilimid i gcéin uathu.

Ceolchoirmeacha sna caiféanna

Ábhar ba ea é na ceolchoirmeacha sna caiféanna 
a pheinteáil Manet agus Degas i roinnt mhaith 
pictiúr dá gcuid. Ba mhinic stáitsí ollmhóra a bheith 
sna caiféanna sin, faoi mar a bhí sna hallaí ceoil i 
Sasana. Bhíodh ceolchoirmeacha amuigh faoin aer 
faoi phailliúin chlúdaithe chomh maith.

Ba nós le Manet a aird a dhíriú ar na 
banfhreastalaithe. Mar shampla, d’iarr sé ar 
an bhfreastalaí a fheictear in An Cúinne ag an 

gCeolchoirm sa Chaifé (fíor 43.9) a bheith ina 
chuspa aige don phictiúr. Ach is ar na mná a bhíodh 
ar an stáitse a dhírigh Degas a aird go huile is go 
hiomlán. Tá thart ar 40 saothar pastail agus prionta 
leis ar an téama sin.

Tá Le Café-Concert des Ambassadeurs (fíor 43.10) 
suite sa chaifé cáiliúil den ainm céanna ar Avenue 

FÍOR 43.8 APSAINT, Edgar Dégas, Músée d’Orsay, Páras

FÍOR 43.9 AN CÚINNE AG AN GCEOLCHOIRM SA CHAIFÉ, 
Édouard Manet, An Gailearaí Naisiúnta, Londain

des Champs-Élysées. Ní raibh solas leictreach sna 
caiféanna go fóill, ach is féidir na soilse cruinneoige 
gáis san amharclann a fheiceáil. Lasann na 
bruachshoilse ar urlár an stáitse na haisteoirí agus 
caitheann siad scáthanna neamhghnácha orthu a 
fhágann toin aisteacha ar a gcraiceann. Ag an am 
céanna tarraingíonn an dorchadas lasmuigh agus 
na daoine doiléire sa lucht féachana ár n-aird ar 
dheirge bheoga an ghúna.

Radharc ón mbosca 

Phéinteáil roinnt de na hImpriseanaithe an lucht 
féachana ag ceoldrámaí. Áirítear La Loge (An Bosca) 
le Renoir (fíor 43.11) mar cheann de shárshaothair 
an Impriseanachais. Cuireadh ar taispeáint sa chéad 
taispeántas Impriseanaíoch é sa bhliain 1874. Is é atá 
ann ná an radharc ar bhosca amháin ó cheann de na 
boscaí eile. Tá saibhreas álainn sna dathanna agus 
léiríonn an t-ealaíontóir an gúna galánta stríocach 
atá á chaitheamh ag an mbean go paiteanta. D’fhill 
Renoir ar an téama céanna dhá bhliain ina dhiaidh 
sin nuair a phéinteáil sé La Première Sortie (fíor 
43.12). Ach an uair seo is bean óg atá á léiriú, í 16 nó 

FÍOR 43.10 CAFÉ-CHEOLCHOIRM AG LES AMBASSADEURS, 
Edgar Degas, Musée des Beaux-Arts, Lyon

FÍOR 43.11 LA LOGE, Auguste Renoir, Institiúid Ealáine, 
Courtauld, Londain

FÍOR 43.12 AG AN AMHARCLANN (LA PREMIÈRE SORTIE), 
Auguste Renoir, An Gailearaí Náisiúnta, Londain

17 mbliana d’aois b’fhéidir, agus í gan a bheith ar 
taispeáint chomh neamhbhalbh is atá an bhean in 
La Loge. Tá bean eile ina teannta, rud a thugann le 
fios gur bean óg shoineanta í an bhean óg murab 
ionann agus an bhean in La Loge a bhfuil fear 
sofaisticiúil in éineacht léi.

Damhsóirí

Faigheann na daoine sna boscaí an radharc is fearr 
ar an stáitse. Na pictiúir sin le Degas ina mbíonn 
radharc ón mbosca, is minic a bhíonn an duine sa 
bhosca féin le feiceáil iontu. Sa phictiúr Damhsóir 

le Crobhaing Bláthanna (fíor 42.3), tá sé amhail is 
dá mbeimis i láthair, inár suí sa dorchadas, díreach 
taobh thiar d’fhean na mná atá ina suí sa bhosca. 
Tá cruth an fhean ag teacht go díreach le gúna 
an damhsóra ar an stáitse agus tá an chrobhaing 
bláthanna atá i lámh an damhsóra díreach faoi 
shrón na mná sa bhosca.

FÍOR 43.13 DAMHSÓIR LE CROBHAING BLÁTHANNA, Edgar 
Degas, Músaem Ealaíne Providence, Scoil Deartha Rhode Island

FÍOR 43.14 AN RÉALT (L’ÉTOILE), NÓ DAMHSÓIR AR AN STÁITSE, 
Edgar Degas, Musée d’Orsay, Páras

FÍOR 43.15 DAMHSÓIR INA SEOMRA GLÉASTA, Edgar Degas, 
bailiúchán príobháideach



CAIBIDIL 43 EALAÍN UIRBEACH	 EALAÍN NA hEORPA (CUID II DE SCRÚDÚ NA hARDTEISTIMÉIREACHTA)

43.9

Radhairc ón taobh thuas

Sa phictiúr L’Etoile (fíor 43.4) táimid i loge níos 
airde arís (ceann atá gar do bhosca príobháideach 
an impire) agus tá radharc gan bhriseadh againn ar 
an damhsóir agus í ag déanamh a cúirtéise iontrála. 
Tá na damhsóirí eile sna cliatháin go fóill agus 
cruth dorcha le feiceáil ina measc, cosa fir. Bhí sé 
thar a bheith faiseanta chun freastal ar an mbailé, 
agus na daoine a cheannaigh na suíocháin ba 
dhaora sna boscaí thugtaí cead dóibh dul ar chúl an 
stáitse agus breathnú ar chúrsaí ó na cliatháin, fiú 
le linn taibhsithe. An-chuid de na daoine sin, is fir 
mheánaosta a bhí iontu, iad ag iarraidh caidreamh 
collaí a bheith acu leis na damhsóirí óga. Ba nós leo 
freastal ar na cleachtaí agus siúl thart ar fhorhalla 
na ndamhsóirí, théidís isteach sna seomraí feistis, 
fiú. Is minic a léiríonn Degas na fir sin in éineacht leis 
na damhsóirí ina chuid sceitsí, uaireanta feicimid na 
damhsóirí trí dhoras atá fágtha ar leathadh amhail 
is go bhfuilimid ag gliúcaíocht orthu trí pholl na 
heochrach (fíor 43.15).

Líníochtaí pastail

Ba iad na bandamhsóirí an téama ab fhearr le Degas 
agus rinne sé an t-uafás pictiúr agus líníochtaí pastail 
ar pháipéar díobh in imeacht a ghairmréime. D’oir 
na pastail dó, go háirithe nuair a thosaigh radharc 
na súl ag teip air mar bhí sé in ann na torthaí a 
bhí uaidh a chur ar phár. D’fhliuchadh sé dromchla 

an pháipéir uaireanta agus ghreamaíodh sé píosaí 
páipéir de cheann nó de thaobh na bileoige de 
réir mar ba ghá. Chaith sé roinnt mhaith ama ag 
breathnú ar ghluaiseachtaí na ndamhsóirí ag an 
gceoldráma. Ansin d’iarradh sé ar na damhsóirí 
seasamh dó sa stiúideo. Dhéanadh sé na sceitsí sin a 
chumasc ar ball chun radhairc ar leith a phéinteáil, 
na damhsóirí ag cleachtadh nó ag rince ar an stáitse, 
iad ag dul amach ar an stáitse, nó ag ligean a scíthe. 

Olaphictiúir

Phéinteáil Degas go leor olaphictiúr casta 
chomh maith. Sárshampla den obair luath sin ná 
An Cleachtadh (fíor 43.16), saothar a phéinteáil sé 
in 1874. Tá fíoracha plódaithe isteach sa chúinne  
uachtarach ar chlé agus sa chúinne íochtarach ar 
dheis agus achar mór den urlár idir an dá ghrúpa. Tá 
staighre bíse suaithinseach ar imeall clé an phictiúir 
a tharraingíonn ár n-aird ar chosa na ndamhsóirí. 
Fuarthas mionsamhail den staighre ina stiúideo tar 
éis a bháis. Tá codarsnacht álainn idir na damhsóirí, 
na damhsóirí ar chlé á síneadh féin faoi sholas 
na fuinneoige agus an damhsóir atá ina suí chun 
tosaigh agus a cosa spréite amach aici. Féach mar 
a chuireann an dath gormuaine ar sheál an chailín 
barr maise ar na dathanna donnrua uirthi féin agus 
ar a máthair in aice léi, agus ar léine dhearg an 
mhúinteora.

FÍOR 43.16 

AN CLEACHTADH, 
Edgar Degas, 
bailiúchán 
príobháideach

Máithreacha agus Iníonacha

Dhíríodh Degas a aire ar dhaoine ar chúl an stáitse 
ag an gCeoldráma. Mar shampla, féach mar a 
léirigh sé an mháthair agus an iníon sa phictiúr An 

Cleachtadh. Bhíodh máithreacha na ndamhsóirí i 
láthair i gcónaí nuair a bheadh cleachtadh ar siúl, 
iad ag crochadh thart sna pasáistí agus sna seomraí 
feistis. Is é ba chúis leis sin ná gur chuir na printísigh 
tús leis na ranganna bailé ag aois a seacht nó a 
hocht agus bhídís ag staidéar ar feadh uaireanta 
fada, gan phá, go ceann roinnt blianta. Bhí sraith 
de scrúduithe ab éigean dóibh a dhéanamh ansin 
agus dá n-éireodh leo sna scrúduithe sin bhídís 
in ann tuarastal maith a shaothrú, níos mó ná a 
n-aithreacha go minic. Infheistiú maith ba ea é 
an t-am a chaitheadh máthair le dul chun cinn a 
hiníne, mar sin. Gan amhras bhíodh dóchas ag a lán 
tuismitheoirí go mbainfeadh a  n-iníon áit amach 
mar phríomhdhamhsóir faoin am a mbeadh sí 
amach sna déaga agus go bhféadfadh sí airgead 
mór á thuilleamh. Sna 1860idí, bhain na damhsóirí 
go léir beagnach leis an lucht oibre, ach sna 1880idí 
bhí an bhearna idir na haicmí ag laghdú agus 
tharraing íomhá mhealltach an phríomhdhamhsóra 
níos mó ‘cailíní measúla’ isteach sa ghairm.

Léirigh Degas na máithreacha ina chuid pictiúr go 

minic. Sa phictiúr Rang Damhsa Monsieur Perrot 

(fíor 43.17), mar shampla, feictear máthair ag breith 
barróige ar a hiníon ar chúl an tseomra.

Portráidí de chairde
Tá Rang Damhsa Monsieur Perrot ar cheann de 
na pictiúir bhailé is cáiliúla le Degas. Cuireadh ar 
taispeáint é ag an gcéad taispeántas Impriseanaíoch 
in 1874. Ba dhamhsóir cáiliúil é Jules Perrot agus 
é óg, ach bhí sé éirithe as le fada faoin am ar 
phéinteáil Degas é. Rinne sé cúpla líníocht bheo de 
chomh maith le líníocht an-bhreá a rinne sé de sa 
stiúideo, ceann a d’úsáid sé arís i bpictiúir éagsúla 
(fíor 43.18). Is álainn an staidéar é agus tá an leagan 
amach casta go maith. Tá na damhsóirí agus na 
máithreacha socraithe i ngrúpaí ar thrí thaobh an 
mhúinteora. Ar chúl, feicimid damhsóirí agus iad 
ag ligean a scíthe lena máithreacha. Tá duine acu 
ina suí, í cuachta i seál dearg, agus máthair eile 

FÍOR 43.17 RANG DAMHSA MONSIEUR PERROT, Edgar Degas, 
Musée d’Orsay, Páras

FÍOR 43.18 JULES PERROT, Museum of Modern Art, Philadelphia

ina seasamh lena lámha thart ar a hiníon amhail is 
go bhfuil sí ag tabhairt sóláis di. Sa tulra, feictear 
roinnt gnéithe beaga tipiciúla de stíl Degas: an 
damhsóir ina suí ag an bpianó ag tochas a droma. 
Is beag nach bhfolaíonn sí sin damhsóir eile atá ag 
casadh a fáinne cluaise i ngan fhios di féin. Ag an 
am céanna feicimid an canna uisce ag a gcosa in 
aice an phianó a úsáideadh chun cláir an urláir a 
choimeád tais mar aon le maidrín a tháinig isteach 
le duine de na máithreacha, is dócha.

Ag na Rásaí faoin Tuath

Ar éigean a phéinteáladh Degas ar mhaithe le 
hairgead riamh. Den chuid is mó pheinteáladh sé 
daoine a raibh aithne aige orthu i dtimpeallacht 
a bheadh nádúrtha dóibh. Phéinteáil sé pictiúr 
dá sheanchara scoile, Paul Valpinçon, agus a 
theaghlach ag na rásaí. Tá an teaghlach ar fad ina 
suí ina gcóiste, agus i ndáiríre, is mó a bhaineann 
an pictiúr leis an ócáid teaghlaigh sin ná leis na 
rásaí féin (fíor 43.19). Ar an naíonán, Henri, atá an 
bhéim agus is airsean a luíonn an tsúil. Tá sé tar éis 
titim ina chodladh tar éis dó a bheith ag diúl agus 
tá cíoch na banaltra cíche nocht fós. Cromann a 
mháthair faoi dhídean an pharasóil chun féachaint 
air agus féachann Valpinçon é féin anuas ar a mhac, 
é ardaithe os a gcionn mar is cuí agus gléasta in 
éadaí an Phárasaigh rachmasaigh. Tá an chuma ar 
an madra ag a thaobh go bhfuil sé ag féachaint sa 

treo céanna.

Ceolfhoireann na Ceoldrámaíochta

Cara eile le Degas ba ea Désiré Dihau, an basúnóir 
sa cheolfhoireann ag Ceoldrámaíocht Pháras. 
Nuair a iarradh ar Degas é a phéinteáil (fíor 43.20) 
rinne sé mórán machnaimh ar an scéal. Sa phictiúr 
Ceolfhoireann na Ceoldrámaíochta shocraigh sé an 

FÍOR 43.19

AG NA RÁSAÍ FAOIN TUATH, Edgar 
Degas, Boston Museum of Fine 
Arts, Bostún

FÍOR 43.20  Ceolfhoireann na Ceoldrámaíochta, Edgar Degas, 
Boston Museum of Fine Arts, Boston

basúnóir a léiriú le linn dó a bheith ag seinm. De 
ghnáth bheadh an basúnóir ina shuí ar an taobh 
i measc na gceoltóirí eile, ach bhog Degas é chun 
go mbeadh sé i lár baill agus chun tosaigh. Cé gur 
phéinteáil sé an staidéar sa stiúideo, cuireann Degas 
íomhá réadúil den cheoltóir inár láthair, a anáil faoi 
smacht aige agus an uirlis á láimhseáil go cruinn.   

Tá an pictiúr curtha le chéile go cliste. Tá sé roinnte 
i dtrí stiall chothrománacha. Tá baill eagsúla den 
cheolfhoireann pacáilte isteach sa log agus bacainn 
adhmaid idir iad agus sinn féin sa lucht féachana. 
Ba é seo an chéad saothar inar phéinteáil Degas na 
damhsóirí bailé a thuillfeadh an oiread sin cáile dó 
níos déanaí. I gcodarsnacht leis na fir i gcultacha 
dorcha, níl le feiceáil ar an stráice den stáitse atá 
faoi shoilse geala ach cosa na ndamhsóirí agus bun 
a ngúnaí bándearga agus gorma. Tá an t-achar is 
gile den damhsa díreach os cionn Dihau, féach mar 

atá cos an damhsóra lúbtha ar an uillinn cheannann 
chéanna leis an mbasún i lámh Dihau. Briseann 
scrolla an olldoird atá taobh leis líne an stáitse agus 
tarraingíonn sé an dá chuid den radharc le chéile.

Conclúid
Bhí bealach amscaí coimhthíoch ag Degas 
agus bhí cáil air mar dhuine cantalach a raibh 
teanga ghéar aige. Níor shamhlaigh sé é féin 
leis na hImpriseanaigh  ach d’aithin a chuid 
comhghleacaithe an tallann thar na bearta a bhí 
aige. Bhí meas aige ar thraidisiúin láidre na Sean-
Mháistrí, faoi mar a bhí ag Manet. Ach ina dhiaidh 
sin uile b’ealaíontóir nua-aimseartha tríd is tríd é, 
rud atá le feiceáil sa chumadóireacht chliste chasta 
a chleacht sé agus sa tslí inar léirigh sé an saol i 
bPáras ag deireadh an 19ú haois.

Ceisteanna

1.	 Cén chaoi ar easaontaigh Degas leis na baill eile den ghrúpa Impriseanaíoch?

2.	 Ainmnigh roinnt de na hábhair nua-aimseartha a thaitin le Degas ina chuid pictiúr.

3.	 Luaigh roinnt de na cleasanna cumadóireachta a chleacht Degas in chuid pictiúr.

Staidéar ar dhathphictiúr

1.	 Féach ar Apsaint (fíor 43.8) le Edgar Degas agus déan cur síos ar an radharc a chruthaigh 
sé.

2.	 Féach ar An Cleachtadh (fíor 43.16) agus déan cur síos ar a bhfuil ag titim amach sa radharc. 
Úsáid an pictiúr chun comparáidí a dhéanamh le pictiúir eile ar an téama céanna.

3.	 Féach ar Ceolfhoireann na Ceoldrámaíochta (fíor 43.20) le Edgar Degas agus déan cur síos 
ar an tslí neamhghnách a dtugann sé faoi phortráid a charad. 

4.	 Féach ar na pictiúir seo a leanas le healaíontóirí Impriseanaíocha agus déan comparáid idir 
na slite a dtugann na healaíontóirí faoina n-ábhair agus faoin gcumadóireacht.

•	 Capaill Rása os Comhair na Seastán le Edgar Degas (fíor 43.6) agus Ráschúrsa ag 

Longchamp le Édouard Manet (fíor 43.4) 

•	 An Cúinne ag an gCafé-Cheolchoirm le Édouard Manet (fíor 43.9) agus Le Café-Concert 

des Ambassadeurs le Edgar Degas (fíor 43.10).


